Nº 87 – Luns, 9 de maio de 1988

DIARIO OFICIAL DE GALICIA     

Orde do 29 de abril de 1988, sobre tramitación de Sociedades Agrarias de Transformación.

O Real Decreto 795/1985, sobre traspasos de funcións da Administración  do Estado á Comunidade Autónoma de Galicia en materia de Sociedades Agrarias de Transformación, establece as competencias que se traspasan e, entre elas, as de “califica-las Sociedades Agrarias de Transformación de acordo coa normativa xeral establecida polo Estado”.

A normativa que regula a tramitación dos expedientes de SS.AA.TT. está espallada en Ordes e circulares publicadas con anterioridade ó proceso de transferencias, e por iso parece conveniente recoller no posible nun só documento as normas existentes adpatándoas ás características propias desta Comunidade, procurando, sen perda de garantías legais, axiliza-la tramitación e facilita-la formulación dos documentos precisos para a súa formalización.

Por todo isto

DISPOÑO:

Artigo 1.- A constitución dunha Sociedade Agraria de Transformación de conformidade co disposto na Orde do Ministerio de Agricultura do 14 de xullo de 1982 levarase a efecto por escrito e formalizarase por duplicado nos documentos seguintes:

a) Instancia dirixida á Consellería de Agricultura solicitando a aprobación e a inscrición no rexistro.

b) Acta fundacional, con expresión de: data, lugar, denominación, promotores outorgantes, obxecto social, domicilio, cifra de capital social, valor de cada un dos resgardos en que se divide, número total de resgardos, desembolso inicial e prazos ulteriores, duración da sociedade, socios que constitúen a primeira xunta rectora e representante legal.

Cando a unha S.A.T. se aporten bens inmobles ó capital social, a acta fundacional e os estatutos deberanse outorgar necesariamente diante de notario.

c) Relación de socios, cos datos de identificación.

d) Fichas individuais, nas que se fará constar: nome da S.A.T.; nome e apelidos do socio, data de nacemento, número do D.N.I., estado civil, domicilio, profesión, condición ou título polo que se asocia, clase e valor das súas aportacións ó capital social, número de resgardos que subscribe, valor dos resgardos, fincas, gando ou explotación beneficiadas.

Se o socio fose persoa xurídica o número de D.N.I. substituirase polo C.I.F. e deberá aportar certificación da acta do acordo de asociación na que se elixa ó socio que a va representar, e a nome do cal se fará o poder notarial, que tamén se xuntará.

e) Estatutos sociais, polos que se rexerá a actividade funcional interna da sociedade debidamente desenvolvidos conforme ó Real Decreto 1776/1981.

f) Memoria descritiva na que figure alomenos: nome, domicilio social, actividades que vai realizar, obras e instalacións necesarias, financiamento, datos técnicos e económicos, características das explotacións que se asocian e da resultante e outros, co fin principal de xustificación da asociación polos beneficios que dela se derivan.

g) Certificación, informe, ou declaración das condicións de titular de explotación agraria, das fincas beneficiadas ou de traballador agrícola, expedida de conformidade co disposto no artigo 7.

h) Certificación dunha entidade bancaria ou escrito polo que se acredita a apertura dunha conta corrente a nome da S.A.T., en constitución, e que o saldo da mesma sexa igual ou superior ó 25% da contía total do capital social.

Artigo 2.- 1) Para os efectos contidos no artigo 13 número 1, letras a), b), c), e), do Real Decreto 1776/1981, do 3 de agosto, tódalas Sociedades Agrarias de Transformación están obrigadas a remitir á Consellería de Agricultura a través da Cámara Agraria Local, das oficinas locais da Consellería de Agricultura situadas no seu ámbito xeográfico, ou das Delegacións Provinciais da mesma, dentro dos tres primeiros meses de cada ano ou seguintes ó cerramento do seu exercicio económico, os documentos seguintes:

· Memoria de actividades, balance de situación e conta de resultados.

· Número de socios existentes o día da data.

Nas Sociedades de Integración o prazo de tres meses pódese ampliar a seis.

2) En todo caso, e dentro dos trinta días seguintes ó da data do acordo, deberán remitir copia literal certificada do mesmo relativo a:

· Cambio de membros da xunta rectora e doutros órganos de goberno, se existen.

· Cambio de domicilio social.

· Modificación do capital social.

· Altas e baixas dos socios, e identidade do seu representante legal.

Artigo 3.- O presidente e o secretario da sociedade autorizarán coas súas sinaturas e baixo a súa responsabilidade cantos documentos acrediten os actos e feitos sociais e responderán especialmente da remisión ó rexistro xeral de SS.AA.TT. de canto corresponda incorporar ó mesmo.

Artigo 4.- Os libros de contabilidade que obrigatoriamente deberán leva-las SS.AA.TT. serán: un libro diario e un libro de inventarios e balances. Tamén se poderán levar outros que consideren necesarios sempre que estean debidamente autorizados e se axusten á normativa vixente.

TRAMITACIÓN DE EXPEDIENTES

Artigo 5.- Os expedientes de constitución, modificación, disolución e liquidación ou cancelación de Sociedades Agrarias de Transformación poderán ser tramitados a través, ben das Cámaras Agrarias, ben das oficinas locais ou Delegacións Provinciais da Consellería de Agricultura, e deberá figurar na primeira folla da acta de constitución ou doutro documento o selo do rexistro de entrada na oficina correspondente. Os folio de tódolos documentos serán visados á marxe co selo da oficina e sinatura do funcionario autorizado, que deberá ademais asinar e estampa-lo selo ó final da acta e dos estatutos, dando fe da autenticidade das sinaturas dos socios. Na marxe de tódolos folios da acta de constitución asinará tamén o presidente da S.A.T.

Artigo 6.- Os documentos de que debe constar cada expediente de constitución de SS.AA.TT. deben ser enviados pola oficina receptora, por duplicado, á Consellería de Agricultura.

Calificados os estatutos e revisada a restante documentación, se estivese correcta, procederase á inscrición da sociedade e devolverase á inscrición da sociedade e devolverase unha copia de toda a documentación, cos estatutos dilixenciados, xunto coa certificación de inscrición e número de rexistro. Esta documentacións enviarase directamente ós interesados.

Se se observasen defectos ou tachóns na documentación que imposibilitasen a súa calificación poderase devolve-la copia do expediente xunto co escrito oficial, indicando as correccións que deben facerse. Se no prazo de tres meses non se recibise contestación corrixindo os defectos sinalados entenderase que se desiste da constitución da S.A.T. e darase por rematada a tramitación.

Artigo 7.- A certificación, informe ou declaración a que se refire o artigo 1 letra g) desta Orde pode ser expedida ben polo secretario da Cámara Agraria Local, ben por un funcionario designado a este fin nas oficinas locais ou Delegacións Provinciais da Consellería de Agricultura, por notario ou polo alcalde do Concello do que sexan veciños os promotores. Para poder certificar que son titulares de explotación agraria é preciso que conste como tal no censo da Cámara, do Concello ou do I.V.E., mediante comprobación do funcionario ou acreditación documental do propio interesado.

Se se tratase e traballador agrícola terá que acredita-la súa alta na Seguridade Social Agraria.

Se por tratarse de adquirente recente non figura en ningún censo como titular das “fincas beneficiadas” pola actividade da S.A.T., a certificación poderase substituír por informe relativo á situación posesoria de tales fincas, ó que se xuntará a copia auténtica do título de propiedade ou contrato de arrendamento, liquidado na oficina correspondente para o pagamento do imposto de transmisións.

Cando se trate de agricultores xoves, de menos de 35 anos, poderán acollerse ó especificado na Lei 49/1981, do 24 de decembro. Neste caso será suficiente un informe do funcionario encargado, no que se faga constar que é membro dunha familia con explotación agraria, acompañado dunha certificación de capacitación  suficiente ou compromiso de adquirila, asinado polo xove. En todo caso será preciso que algúns dos socios aporten e xustifiquen a titularidade de fincas ou explotacións beneficiadas sobre as que se desenvolverá a actividade da S.A.T.

DISPOSICIÓN TRANSITORIA

A tramitación das SS.AA.TT. axustarase no sucesivo ás disposición da presente Orde.

As modificación que respecto á normativa anterior se introducen aplicaranse ós expedientes en curso, sen retroceder trámites.

Santiago de Compostela, 29 de abril de 1988.

Francisco Sineiro García

Conselleiro de Agricultura

